
			Gasolina zerbitzugunea herri irteeran dago, etxe multzo eta fabrika tzar batzuen aldamenean. Zaharkituta dago guztiz, txuri-gorriz pintatuta. Egun argiz dago. Automobil urdin bat iristen da halako batean. Bertatik, bezeroa jaisten da, poliki, eta hurbiltzen zaion zakurrari ostikada eder bat ematen dio irribarrez. Zakurrak intzirika alde egiten du eta bere etxetxoan ezkutatzen da. Zerbitzaria, lanjantzi urdinez jantzita, prestu inguratzen zaio, begiramen handiz.


			Zerbitzaria: Zenbat jarriko dugu, jauna?


			Bezeroa: Bost milakoa.


			Z (botoiak sakatuz, abileziaz): Ederki. Eguraldi ona datorrela dirudi.


			B (urduri bezala): Baliteke.


			Z: Euri pixka bat egitea ere ez legoke gaizki. Baserritarrek eskertuko lukete.


			B: Ni ez naiz baserritarra, baina gustura hartuko nuke euri apur bat, dudarik gabe.


			Z: Euria eta eguzkia, bietatik behar da, zein bere garaian (Mangerari bi eskuz eutsiz): Baina ozono geruza, euri azidoa, badugu nahikoa komeria…


			B (Coca-cola makinaraino urrundurik, freskagarri bat atera nahi duen plantak eginez): Bai, arrazoi duzu. Dena birrindu behar gaizto horrek… (Esaldia eten eta pospolo bat ateratzen du patrikatik).


			Z (harridurak jota, mangera bere tokian utziz): Zer… zer da hori?


			B (harro, pospoloa hatzen artean zut duela): Zuri zer iruditzen zaizu?


			Z (esku koipez betea kopetatik pasatuz): Pospolo bat.


			B: Ziur al zaude?


			Z: Bai, jauna, dudarik gabe: pospolo bat da.


			B: Ba, bai. Pospolo bat da.


			Z (jakin-min urduriz): Eta?


			B: Ba, horixe: pospolo bat dela. Bakarra. Azkena.


			Z (begiak asko irekiz): Etzazu esan! Azkena! 


			B: Bai, gazte, azkena (Pospoloari begira geldi­tzen da une batez, sorgorturik).


			Z: Ez duzu, ba, besterik gabe…


			B (esaldia zakarki etenez): Bai, noski; ez daukat atzerapenetan ibiltzerik!


			Z (mangera bere lekutik atera eta gasolina putzu erraldoi bat eginez): Baina nagusiari abisatu beharko diot behintzat, adiskideei, alkateari, inguruko bizilagunei…


			B: Ezta pentsatu ere! (Haserre bezala, berean tinko): Lanera joan beharra daukat!


			Z (ezti-ezti; gizona lasaitzekoak eginez): Baina, gizona, horrelako kasu berezi baten aurrean… Alkateak berak emango dizkizu baimen-paperak eta beharrezko zera guztiak…


			B (lasaiago): Benetan?


			Z: Jakina, jauna. Ez litzateke lehen aldia izango.


			B (bere buruaz harro, pospoloa sudur pareraino igoz): Bost minutu. Ez dut gehiago itxarongo.


			Zerbitzaria bulegora sartu eta lauzpabost telefono dei egiten ditu sekulako abailan; horiek egin, eta bezeroarengana hurbiltzen da atzera.


			Z: Laster dira hemen! Instantean! Bitartean, zerbait behar bazenu…


			B (erlojuari begira; bere onetik ateratzen hasita): Ez! Eta nazkatzen hasita nago kontu honekin… Bi minutu, gazte! Ez dut gehiago itxarongo!


			Z: Noski, jauna. Bi minutu… (Koipe pixka bat ematen saiatzen da): Konprenitzekoa da nazkatuta egotea, erantzukizun handia sorbaldaratu baitizute, benetan izugarria… Eta nolaz ba zuri, jauna…?


			B (orroka, seko bere onetik kanpo): Ixo, demonioa! Basta! Bukatu da denbora!


			Orduantxe lau auto iristen dira, eta hauen atzetik ehundaka pertsona lasterka; giza-talde izugarriek, alkatea buru dutelarik, zerbitzugunea inguratzen dute hurbil-hurbiletik, eta isilik gelditzen dira, emozioz lepo, ikustear duten ikuskizun berdingabearen aurrean.


			Z (zerbitzuguneko mangera guztiak zorua gasolinaz blai egiten jarri dituelarik): Beste zerbaitetan lagun bazaitzaket…


			B (horrenbeste jenderen aurrean urduri eta deseroso): Ez, nahikoa da. 


			Bezeroak pospoloa pizten du bat-batean, baina honek zorua ukitu baino lehenago, zentimetro batzuk lehentxeago hain zuzen ere, haize bolada zakar batek itzali egiten du. Giza-talde izugarriak, etsiak jota eta ahoan gurutzea dutela, etxe aldera erretiratzen dira, burumakur, alkatea buru dutela.

			Pintore bat kalean. Aurrean, kaballetearen gainean, koadro bukatu samar bat dauka. Bertan ageri dira: T.-ko parrokia nagusia, Zerkausiko azoka, errota zaharra, eta abar. Eguraldi eguzki­tsua dago. Pintoreak mantal urdin zikin-zikina eta bisera ditu jantzita. Pipa errez ari da, lanean jo eta ke. Jendea erruz pasatzen da ingurutik, eta denek begiratzen diote koadroari, ia beti zeharka. Halako batean gizon bat hurbiltzen zaio.


			Gizona: Eguerdi on, jauna. Pintatzen?


			Pintorea: Bai. Aprobetxatu egin beharra dago.


			G (aurpegia koadrora hurbilduz): Noski, noski. Argi ederra dago gaur pintatzeko, primerakoa.


			P (bere lanean jarraituz, serio): Zuk ere pinta­tzen duzu?


			G: Ez, ez. Ni ez naiz artista. Nahiago nuke.


			P: Hori borondate kontua da, neurri handi batean.


			G: Bai, borondatea, eta emozioa eta teknika eta pasioa eta poesia. Gauza asko, denak nahasian.


			P (lehen aldiz gizonari begietara so eginez): Antzematen da gizon jakintsua zarela, sen­tsibilitate handikoa. Ziur nago primeran pintatzeko gai zarela, ez akaso lehenengo egunean, baina…


			G (hotz-hotz): Zuk baino hobeto egiteko ez da askorik behar, jauna.


			P: Tira, Turner, lasai (Barre-karkara urduria egiten du, baina ez daki zer gehiago esan).


			G (lehengo tonu berean): Begiratu axaleko bat nahikoa da konturatzeko zure oinarri piktorikoen eskastasunaz. Kopiak egitea barkagarria da, ez ordea kopia txarrak egitea.


			P (guztiz bere onetik irtenda): Nor arraio zara zu baina… Velázquez-en ikasleren bat, akaso? Picassoren ezpalekoa, agian? Segi zure bidetik aurrera, majaderoa!


			G (lasai, batere asaldatu gabe): Ikusten! Artista on batek kritikak bere baitaratzen daki, eta eskertu egiten ditu gainera; soilik afizionatu kaxkarrak jartzen dira horrela.


			P (ironiaz, ero baten aurrean balego bezala): Tira, maisu jaun, esaidazu: non egin dut huts, zertan behar nuke hobetu?


			G (egin dion galderari kasurik egin gabe): Zuk ba al dakizu nor zen Kant?


			P: Oi, oi, oi! Kant, Kant… Zure lehengusu txikiren bat, beharbada?


			G (bere horretan serio): Ez, noski. Kant filosofo bat zen, filosofo handi bat.


			P (lehengo haritik, planta serioan hala ere): Etza­zu esan! Filosofo bat! Badaukat bai haren aditzera…


			G: Aditzera, horixe… Ez gehiagorik… Ezagun da (Koadroa seinalatzen du, buruaz keinuak eginez). Ba hark saiakera zoragarri batean esaten du…


			P: Ja, ja, ja… Komiki batean esan nahiko duzu…


			G: Barkatu, jauna, baina Kantek ez zuen sekula komikirik idatzi.


			P: Filosofia soil-soilik, jakina.


			G: Horixe. Eta esaten nizun bezala, Kantek saiakera horretan adierazten du arteak edozein gai erabil dezakeela, eta edozein sentimendu sortarazi: berdin izango du moralki zuzena den edo ez, ikuslearengan izua eragingo duen edo barrea…


			P (pipa ahora eramanez): Barkatu, jauna, surik bai, mesedez?


			G (metxeroaz pipa piztuz, gizalege handiz): Ba, Kantekin jarraituz, hark esaten zuen arteak oro duela libre, jasoena eta perbertitzaileena; oro, sentimendu bat izan ezik…


			P (interes biziz): Heriotza…


			G: Heriotza, nik dakidala, ez da sentimendu bat.


			P: Iraultza, zoriona, harmonia, deuseztapena, tristezia, bekaizkeria, hondamena…


			G: Ez, jauna. Oso hotz zabiltza. Pista bat: Cindy Sherman.


			P (pintzela ahoan duela): Sherman, Sherman… Ez dut ezagutzen.


			G: Ba, zure eskola berekoa dela egingo nuke lepoa (Irribarrea eta goragalea nahasian ahora datozkiola): Nazka, jauna, higuina: horixe da arteak sortarazi behar ez duen sentimendu bakarra, zure koadroak ezinago hobeki pizten duena… 


			Hori esanik, eta goragaleari ezin eutsiz, aurrera jarraitzen du, Zerkausi aldera.

			T.-ko erdigunetik urrun ez dagoen baserri dotore bat. Bertan hiru gizon ari dira lanean, izerdi patsetan blai, lastoa harrotzen, makurturik edo kokorika. Lastategia karez pintatu berria da, eta zurezko habe tzarrak erakusten ditu harro. Lau ertzetan, sabaian, amaraun erraldoiak ageri dira, lauak berdin-berdinak. Hiru gizonek lanean dihardute, guztiz bere zereginera, hitzik esan gabe, atean jubilatua azaltzen denean.


			Jubilatua: Kaixo, jaunak. Sar ahal banendi…


			1. Gizona (atera begira, harriturik): Bai, gizon, sar zaitezke.


			2. Gizona: Bai, sartu, sartu…


			3. Gizona (jubilatuarengana joan eta sartzeko gonbitea eginez): Ongi etorria zara.


			J: Bihotzez eskertzen dizuet… (Lastategira begira gelditzen da une batez, isil-isilik). Eta, zertan ari zineten, ba?


			1.G (harriduraz): Ez al dakizu? 


			2.G (mesfidati): Zuri zer iruditzen zaizu?


			3.G: Zer egin liteke lastategi batean? (Didaktikoago): Zer egiten da lastategi batean?


			J: Jostorratz bat bilatu, dudarik gabe.


			1.G: Hooorixe, jauna. Jostorratz bat bilatu, jostorratz bat aurkitzeko.


			J (animaturik): Lagun ahal baneza, biziki estimatuko nizueke.


			2.G (txundituta): Noski, jauna, nola ba ez dugu aintzat hartuko zure eskuzabaltasuna!


			3.G: Ez da langintza goxoa, gero! Baina zure borondatea halakoa denez…


			J (lanean hasita): Eta zenbat egun daramatzazue zeregin horretan?


			1.G: Hiru egun.


			2.G: Hiru egun bere gauekin, zuzenago esa­teko.


			J (atzera lanean jarriz): Eta zein arrazoi dela medio ari zarete, ba, jostorratz baten aurkikuntzan, atrebentzia ez bada? Arrazoi somatikoren batek bultzaturik?


			1.G: Ez, jauna. Ez dago arrazoi somatikorik, ezta psikosomatikorik ere.


			J: Arrazoi espiritualen bat, agian? Norbaiten aginduz, akaso? Denborapasa hutsez, beharbada?


			2.G (irribarre erorixez): Begi-bistakoa da ez dagoela halakorik, lagun.


			J (izerditzen hasita): Ethosarekin zerikusirik ez du, hortaz…


			3.G (doministiku eginez): Ez, jauna. Ethosak ez du festa honetan lekurik…


			J: Pathosak orduan!: emozioak, pasioak, bihotzak, pultsioek…


			Hiru gizonak isilik gelditzen dira, neke aurpegiz, eta, burua makurturik, beren zeregin luzera jartzen dira atzera, lastoa ertz batetik bestera mugituz, etengabe. Jubilatua ere mutu gelditzen da, lanerako prest. Laster izango dute ilunbista gainean.


			97-V-14

			T.-ko hilerriaren ondoan txartel-leihatila bat, bere beira ilun eta guzti. Gainean euskal grafian landutako letretan, iragarki dotore bat: “Udal Labirintoa”. Hormatzarraren bestaldean, hilerriaren parez pare, udal labirintoa dago, ezkutuan. Ez dakigu nolakoa den, handia edo txikia, harrizkoa edo zuhaixkaz osatua, kanpotik ezin baita ikusi. Leihatilaren barnean udal langile bat dago, azafata bat, urdinez jantzita, eserita, ordenagailu bati begira. Isiltasuna erabatekoa da, txoriek ere leku sakratu horretako bakea errespetatzeko agindua dute-eta. Eguraldi ederra dago. Pauso geldoan, nekeak jota, Ismael iristen da leihatila aurrera.


			Ismael: Egun on dizula, andereño.


			Azafata: Baita zuri ere, jauna (Leihatila zulora inguratuz): Haize sano-sanoa dago.


			I: Bai, eta hala ere izerdi patsetan nator, neure onera ezin etorrian…


			A (irribarretsu): Lasai, jauna. Hartu arnasa sakon… Lehen aldia al da?


			I: Lehen aldia?


			A: Bai, bai, etortzen zaren lehen aldia al den…


			I: A, bai, noski… Lehen aldia, bai.


			A: Tira, ongi etorria, orduan (Informazio-orri batzuk hartzen ditu txulotxotik sartzeko, baina gero atzera egiten du). Ba al daukazu hemengo arauen berri, jauna?


			I: Aditzeraz besterik ez, andereño. Gauza solte nahasiren bat…


			A (sinpatia handiz): Kaleko kontuak, noski. Lasai, horretarako gaude-eta hemen (Tonu profesionalagoz, bolaluma eskuratuz): Ongi, ikus dezagun: arrazoiak. Zergatik etorri zara udal labirintora?


			I (triste, lotsaturik): Esan egin behar al dut?


			A: Bai, jauna, conditio sine qua non da, Udalak agintzen duen lehen eskakizuna… (Tonu maitekorrez): Baina lasai, zuk aitor­tutakoa ez da hemendik irtengo eta. Burokrazia hutsa besterik ez da azken finean, estatistikak-eta egiteko materiala…


			I: Depresioa.


			A: Endogenoa ala exogenoa?


			I: Hidrogenoa esango nuke… (Irribarre triste bat sortzen zaio ateraldiarekin).


			A: Beno, tira… Nolanahi ere, aurrera egin aurretik, jakinarazi behar dizut gabinete psikologiko bat daukazula hementxe bertan zure zerbitzura, zernahitarako.

